
呂祖全書卷十二

義陵無我子劉體恕彙輯

男劉蔭誠清惠、姪劉允誠清虛仝校

沙羨一行子黃誠恕參訂


五品仙經原序

棲真大典《五品》功成，奉孚佑大帝勅曰：「前在毘陵等處，勅演《八品》，窮理究源，除氛正氣，大道昭新，宗風洞達。今在鄂州，誨及弟子，拔眾苦惱，故演《五品》，以闡《八品》未闡之奧，說《八品》未說之秘，寶筏至此，洩盡伭伭之微，登極宗門之趣也。且天地之數，生剋於五，伭曰『金木水火土』，儒曰『仁義禮智信』，釋曰『生老病苦死』，故易亦曰『五位相得而各有合』，演茲《五品》，正合生剋之理，生生無窮之道。子等敬而持之，當體慈腸，無忘菩心，三復勅旨。」大帝之垂憐三楚者，百倍五陵矣，敬錄於左，以廣同志云。

（圖片）

